
SOMMARJU EŻEKUTTIV 
1. Il-programm ta’ ħidma tal-EBA jiddefinixxi u jistruttura kif l-awtorità beħsiebha twettaq il-missjoni u l-

mandati tagħha bl-aktar mod effiċjenti għas-sena li ġejja. Il-kompiti tal-EBA jirriżultaw minn 
leġiżlazzjonijiet tal-UE maqbula jew ippreparati u mir-regolament tat-twaqqif tagħha. Dawk jeħtieġ li 
jiġu indirizzati f’konformità mal-prijoritajiet u l-istrateġiji usa’ tal-Unjoni għas-settur finanzjarju li huma 
riflessi f’ħames prijoritajiet ġenerali definiti għall-EBA fl-orizzont tal-2026 fl-oqsma tal-Ġabra Unika tar-
Regoli tal-UE, l-identifikazzjoni tar-riskji finanzjarji, id-data, il-provvista ta’ servizzi ta’ partijiet terzi u ta’ 
kriptoassi, u l-kondotta. 

2. Dan il-programm ta’ ħidma jibni fuq l-ewwel abbozz approvat mill-Bord ta’ Superviżuri tal-EBA 
f’Jannar 2023 bħala parti mid-dokument uniku ta’ programmazzjoni tal-awtorità għas-snin 2024 sa 
2026. Dan ġie kkomplementat u aġġustat fid-dawl tal-iżviluppi osservati matul l-ewwel nofs tal-2023.1 
Dan jikkunsidra wkoll il-gwida li waslet mill-Kumitat Konsultattiv tal-awtorità dwar il-Proporzjonalità 
f’Lulju 2023. 

3. Fl-2024, l-EBA għal darb’ oħra se jkollha bżonn tindirizza għadd kbir ħafna ta’ mandati li jittrattaw firxa 
wiesgħa ta’ aspetti tas-settur finanzjarju, kemm minn perspettiva ta’ żvilupp ta’ politika kif ukoll ta’ 
kwantifikazzjoni u valutazzjoni tar-riskju. L-implimentazzjoni kontinwa tal-pakkett bankarju tal-UE 
(CRR III / CRD VI) se tirrappreżenta parti importanti mill-ħidma tal-awtorità. Il-kwantifikazzjoni u l-
valutazzjoni tar-riskji li qed jevolvu fis-settur finanzjarju se jeħtieġu wkoll it-twettiq ta’ analiżi regolari u 
l-irfinar ta’ metriċi u għodod ta’ riskju prinċipali, pereżempju permezz ta’ approċċi avvanzati ta’ ttestjar 
tal-istress. F’dak ir-rigward, l-impatt fuq is-settur finanzjarju Ewropew ta’ ssikkar tal-kundizzjonijiet 
finanzjarji u tat-tensjonijiet ġeopolitiċi li qed jiżdiedu osservati mill-2022 ’il quddiem se jeħtieġ 
attenzjoni speċjali. Fl-aħħar nett, il-kontribut għal tranżizzjoni ambjentali ordnata u l-integrazzjoni tal-
innovazzjoni fis-settur finanzjarju mhux se jkunu inqas eżiġenti. Dan kollu se jirrikjedi kollegament u 
kooperazzjoni adegwati mal-partijiet ikkonċernati tal-UE u mhux tal-UE. 

4. Barra minn hekk, l-EBA se tkompli tipprepara għal bidliet strutturali fl-irwol tagħha. L-ewwel nett, mal-
EIOPA u l-ESMA, se tkompli tfassal reġim ta’ sorveljanza konġunt għall-fornituri ta’ servizzi kritiċi tal-IT 
ta’ partijiet terzi li għandu jidħol fis-seħħ f’Jannar 2025 (DORA). It-tieni nett, se tibni wkoll il-kapaċità li 
tkun ukoll f’pożizzjoni li tissorvelja fornituri sinifikanti ta’ kriptoassi sal-istess orizzont ta’ żmien (MiCAR). 
It-tielet nett, se tlesti l-ħidma tagħha fil-qasam tal-AML-CFT u tappoġġa t-tranżizzjoni lejn qafas u 
awtorità ġodda tal-UE (AMLA). 

5. Peress li l-EBA se tkun qed topera b’riżorsi umani u finanzjarji li ġeneralment ma jinbidlux fl-2024, 
jeħtieġ li taħsad kemm jista’ jkun sinerġiji interni u esterni, u li tipprijoritizza u tiskjera mill-ġdid bir-
reqqa. Il-programm ta’ ħidma attwali jibbenefika minn bidliet introdotti fl-organizzazzjoni f’dawn l-
aħħar snin biex issir aktar flessibbli, biex jissaħħu l-kapaċitajiet tal-ippjanar tagħha, u biex jiġi żgurat li 
tkun tista’ tuża teknoloġija moderna u effiċjenti. Bħal fis-snin preċedenti, il-finalizzazzjoni tal-

 

1https://www.eba.europa.eu/sites/default/documents/files/document_library/About%20Us/Missions%20and%20tasks/Single%2
0Programming%20Document/1051950/EBA%202024-2026%20SPD.pdf 

leġiżlazzjonijiet u l-iżviluppi ewlenin fis-settur finanzjarju tista’ madankollu teħtieġ li l-EBA titbiegħed 
mill-pjanijiet inizjali tagħha sabiex twieġeb bl-aħjar mod għaċ-ċirkostanzi u t-talbiet li qed jevolvu. 

6. Id-dokument huwa organizzat kif ġej. Il-prijoritajiet tal-EBA huma esposti fil-Kapitolu 1, b’ħarsa ġenerali 
qasira lejn il-prijoritajiet għall-2024-2026 segwita minn preżentazzjoni aktar dettaljata tal-prijoritajiet 
fl-2024. Il-Kapitolu 2 imbagħad jistabbilixxi d-19-il attività li l-EBA se twettaq fl-2023. Dawn huma 
miġbura fi tliet kategoriji: il-ħidma ta’ politika u ta’ konverġenza, il-valutazzjoni tar-riskju u d-data, il-
koordinazzjoni u l-appoġġ tal-governanza. Kull attività hija marbuta ma’ prijorità waħda jew aktar. 
Huma indikati l-objettivi u deskrizzjoni qasira tal-attività, kif ukoll l-eżiti ewlenin li għandhom jitwasslu 
u sa meta. Il-programm ta’ ħidma tal-EBA għall-2024 huwa kkomplementat bi tliet annessi: 
organigramma, l-allokazzjoni tar-riżorsi għal kull attività, il-pjan ta’ rieżami bejn il-pari għall-2024-25. 

